Greinargerð og athugasemdir við skýrslu Stefáns Ólafssonar um

Örorku og velferð á Íslandi og í öðrum vestrænum löndum

1. Hluti: Athugasemdir við IX. kafla skýrslunnar um hag öryrkja.

1. Staðhæfing: Lágmarkstekjur lífeyrisþega hafa ekki vaxið jafn mikið og launavísitala og ráðstöfunartekjur á mann (bls. 76 og 77). Þess ber að geta að þótt að það komi ekki fram skýrslunni þá sýnir myndin þróun kaupmáttar launa og lífeyrisgreiðslna.

Athugasemdir:

1. Aðeins eru bornir saman tveir bótaflokkar; grunnlífeyrir og tekjutrygging og þar með sleppt  þeirri kjaraleiðréttingu sem varð með tilkomu tekjutryggingarauka árið 2001 og aldursuppbótar árið 2004. Með því að sýna eingöngu þróun grunnlífeyris og tekjutryggingu þá er heldur ekki tekið tillit til þeirrar kjarabóta til öryrkja sem fólst í því að skerðingarhlutfall tekna á tekjutryggingarauka lækkaði úr 67% í 45% árið 2003.

2. Skýrsluhöfundur kýs að gera samanburð til ársins 2003 þrátt fyrir að nýrri upplýsingar um greiðslur Tryggingastofnunar og launavísitölu hafi legið fyrir. Þar með kemst skýrsluhöfundur hjá því að taka með aldurstengda örorkuuppbót sem lögfest var fyrir árið 2004 og var umtalsverð kjarabót fyrir marga öryrkja eins og nánar er vikið að hér að neðan.

4. Réttmætari samanburður er að taka raungreiðslur (greiðslur eftir skerðingar) Tryggingastofnunar á hvern öryrkja með öllum helstu bótaflokkum. Þannig verða ýmsar leiðréttingar, sem gerðar hafa verið á kjörum öryrkja undanfarin ár, ekki sniðgengnar. Mynd 1, sem er sambærileg við mynd 9.1 í skýrslunni, sýnir þróun raunverulegra meðalagreiðslna örorkubóta og launavísitölu allt til ársins 2005.   
Mynd 1: Kaupmáttur örorkulífeyrisgreiðslna á mann og kaupmáttur launavísitölu.

Heimild: TR og eigin útreikningar


Raungreiðslur örorkulífeyrisþega eru fengnar frá Tryggingastofnun sem meðaltal á mann í janúar ár hvert. Eins og sést á mynd 1 hefur kaupmáttur raungreiðslna á hvern öryrkja frá Tryggingastofnun hækkað talsvert meira en kaupmáttur samkvæmt launavísitölu eða um 60% á móti 37% hækkun kaupmáttar launavísitölu.

 Á árunum 2002 til 2005 kemur berlega í ljós hvernig tekjutrygging, aldurstengd örorkuuppbót og lækkun skerðingar á tekjutryggingarauka skilar sér í bættum kjörum öryrkja. Raunverulegar greiðslur eru betri mælikvarðar á þróun tekna öryrkja frá almannatryggingum en að velja tiltekna bótaflokka án samhengis við aðrar bætur. 

Ef hinsvegar aðferð Stefáns er notað ætti a.m.k. að bæta við aldurstengdum bótum. Aldursuppbót hefur haft mikið að segja fyrir þá sem urðu snemma öryrkjar, t.d. vegna meðfæddrar fötlunar, frá árinu 2004. En þetta er sá hópur sem hefur minnst réttindi í lífeyrissjóðum. Bætur þessa hóps hafa hækkað að raunvirði um 84% frá árinu 1995 en um 52% hjá þeim sem lítilla aldurstengdra bóta njóta en það er fólk sem varð öryrkjar seint á starfsævinni og á meiri réttindi í lífeyrissjóðum. 

Skýrsluhöfundur virðist misskilja aldurstengdu bæturnar og virðist telja að þær séu tengdar aldri bótaþega, en þær eru tengdar þeim aldri sem bótaþegi var í fyrsta skipti metinn til 75% örorku. Um þennan misskilning skýrsluhöfundar er fjallað nánar hér á eftir. Þetta skekkir samanburð sem sýndur er á  myndum 9.2 og 9.1 í skýrslunni. Eðlilegra hefði verið að bæta aldurstengdu uppbótinni við á mynd 9.2 og hefði súlan árið 2004 þá stokkið í um 83%. Ef síðan tekjutengingunni, tekjutryggingaraukanum og heimilisuppbótinni er bætt við er hlutfall bóta nær 120% af lágmarkslaunum.

Hér blasir við allt önnur og raunsærri mynd af breytingum á kjörum öryrkja en dreginn er upp í skýrslunni. 

2. Staðhæfing: Bilið á milli lágmarkslauna annars vegar og grunnlífeyris og tekjutryggingar hinsvegar hefur aukist frá árinu 1995. Staðhæft er að þessir tveir lífeyrisflokkar hafi verið 75% af lágmarkslaunum árið 1995 en 62% af lágmarkslaunum árið 2004 (bls. 77 og 78).

Athugasemdir:

1. Enn er öllum helstu kjarabótum öryrkja síðustu ára sleppt, þ.e. tilkomu tekjutryggingaraukans, aldurstengdri örorkuuppbót og lækkun skerðingar tekjutryggingarauka.

2. Þegar þróun lágmarkslauna er borin saman  við lífeyri er rétt að hafa í huga að á árinu  1997 voru gerðar umtalsverðar leiðréttingar á lágmarkslaunum þar sem lægstu launataxtar voru leiðréttir og felldir úr kaupgjaldskrám verkalýðsfélaganna til samræmis við greidd laun á vinnumarkaði. Mjög fáir voru á þessum töxtum og kostnaður atvinnulífsins við breytinguna var hverfandi vegna niðurfelldra taxta. Því er hér verið að bera saman lífeyri og leiðréttingu á taxtalaunum sem breytti afar litlu fyrir launþega.

3. Til að gefa raunsærri mynd, ef á annað borð er talið raunhæft að bera saman bætur og lágmarkslaunataxta, væri réttara að taka raungreiðslur (greiðslur eftir skerðingar) Tryggingastofnunar á öryrkja með öllum bótaflokkum. Þannig verða ýmsar leiðréttingar sem gerða hafa verið á kjörum öryrkja undanfarin ár ekki sniðgengnar. Með þessu móti fæst eftirfarandi niðurstaða í samanburði við lágmarkslaun.

Mynd 2: Örorkulífeyrisgreiðslur á mann sem hlutfall af lágmarkslaunum.

Eins og sést á mynd 2 þá hefur hlutfall greiðslna Tryggingastofnunar á hvern öryrkja hækkað sem hlutfall af lágmarkslaunum úr 66% árið 1995 í rúm 69% árið 2004. Frá árinu 2001 hefur þetta hlutfall hækkað jafnt og þétt og hefur ekki verið hærra allt tímabilið sem er til skoðunar. Þó þessi hlutföll gefi betri mynd en einvörðungu grunnlífeyrir og tekjutrygging þá segir það ekki alla söguna því hér vantar enn ýmsar greiðslur svo sem barnalífeyrir, mæðra- og feðralaun ásamt greiðslum úr lífeyrissjóðum. Séu t.d. allar aukagreiðslur Tryggingastofnunar teknar með þá er hlutfallið 79% af lágmarkslaunum árið 2004. Raunsærri mynd fæst af kjörum öryrkja ef litið er á raunverulegar greiðslur TR, en ekki eingöngu tvo bótaflokka án samhengis við aðrar bætur, en samanburður við lágmarkslaunataxta er mjög umdeilanlegur.

3. Staðhæfing: Þar sem 72% öryrkja á Íslandi eru 40 ára og eldri er dregin sú ályktun að aldurstengd uppbót bæti hag frekar lítils hluta öryrkja í landinu, þó hún skipti unga öryrkja miklu máli (bls. 80).

Athugasemdir:

1.Hér misskilur skýrsluhöfundur reglur um aldurstengdar örorkuuppbætur og þar með vanmetur hann áhrifin af þeirri uppbót. Það sem skiptir máli er á hvaða aldri viðkomandi varð öryrki en ekki hvað viðkomandi er gamall í dag. Sá sem var metinn til hærra örorkustigs  18 ára fær í dag fulla aldurstengda örorkuuppbót þótt hann sé orðinn t.d. 66 ára. Í töflunni hér að neðan má sjá annars vegar fjölda þeirra sem nýtur aldurstengdar örorkubætur á tilteknu aldursbili og hins vegar hlutfall heildarbótanna sem sá hópur nýtur.  Eins og sjá má á töflu 1 þá eru 40 ára og eldri með rúmlega 40% bótanna og er ekki hægt að líta fram hjá þeirri staðreynd við útreikning bóta eins og skýrsluhöfundur gerir.  

Tafla 1: Aldurstengdar örorkubætur.

2. Vissulega aukast örorkulíkur með hærri aldri en á Íslandi er mikil fjölgun meðal ungra öryrkja, sem fá fulla eða nánast fulla aldurstengda örorkuuppbót. 

4. Staðhæfing: Hámarksbætur einhleypra öryrkja hafa lækkað í hlutfalli við meðaltekjur allra framteljenda (bls. 79 og 80).

Athugasemdir:

1. Nákvæmara væri að bera saman einhleypa öryrkja við einhleypa framteljendur. Í samanburði sem þessum er æskilegt að leitast eftir fremsta megni við að bera saman sambærilega hópa.

2. Skýrsluhöfundur er ekki einungis að bera saman atvinnutekjur allra framteljenda við örorkulífeyrisgreiðslur heldur einnig t.d. fjármagnstekjur framteljenda. Vægi fjármagnstekna í heildartekjum hefur aukist á síðustu tíu ár og er það ekki aðeins umdeilanlegt heldur beinlínis villandi að taka með þessar tekjur til samanburðar við örorkulífeyrisgreiðslur Tryggingastofnunar. Það er vafasamt að bera kjör öryrkja saman þróun ávöxtunarkosta á Íslandi, hvort heldur sem er á hluta- eða skuldabréfamarkaði. Þótt margir landsmenn hafi nýtt sér góða ávöxtunarmöguleika eru það tiltölulega fáir sem eru með miklar fjármagnstekjur og frekar eldra fólk en yngra. Þegar dregur úr ávöxtun á eignamarkaði, eða hún verður neikvæð, breytist myndin. Af þessum ástæðum er æskilegt að skoða aðeins atvinnutekjur til samanburðar.

Mynd 3: Hámarksbætur einhleypra öryrkja sem hlutfall af atvinnutekjum allra einhleypra framteljenda.

Á mynd 3 eru hámarksgreiðslur til öryrkja bornar saman við atvinnutekjur allra einhleypra framteljenda.  Aldurstengda  uppbótin, sem hér er tekin með, er meðal uppbótin samkvæmt upplýsingum frá Tryggingastofnun en ekki hæsta mögulega uppbót. Eins og sést er hlutfallið hærra árið 2004 en öll önnur árin frá og með árinu 1995.  

5. Staðhæfing: Meðaltekjur framteljenda jukust um 119,3% en tekjur öryrkja frá 101,9% til 110,5% (bls. 81). Athuga að í töflu 9.1 í skýrslunni er ranglega sagt að þróunin sé frá 1995-2003 en rétt er að miðað er við 1995-2004 í skýrslunni.

Athugasemdir:

1.Hér er verið að bera saman einhleypa öryrkja og öryrkja í sambúð við alla framteljendur í stað þess að bera saman sambærilega hópa.

2. Þess ber að geta að hér er aftur verið að bera saman kjör öryrkja við þróun atvinnutekna allra framteljenda að viðbættum fjármagnstekjum.
Tafla 2: Þróun tekna allra framteljenda 16 ára og eldri bornar saman við heildartekjur öryrkja - þróun 1995-2004.

Eins og sést í töflu 2 hafa heildatekjur einhleypra öryrkja hækkað um 110,2% á mann frá 1995 sem er meira en allir einhleypir framteljendur hvort sem er átt við heildartekjur (109,7%) eða atvinnutekjur (103,2%). Heildartekjur öryrkja í hjúskap/sambúð hafa hækkað um 110,5% frá árinu 1995 sem er minni hækkun en heildartekjur allra framteljenda í hjúskap/sambúð (129,5%) en þó talsvert hærra ef borið er saman við einungis atvinnutekjur (103,4%). Ekki liggja fyrir upplýsingar um þróun tekna allra einstæðra foreldra. Auk þessara upplýsinga sýnir síðasti dálkurinn þróun heildartekna allra framteljenda á aldrinum 25-65 ára, en flestir öryrkjar eru á þessu aldursbili, og kemur þar fram að öryrkjar hafa hækkað meira en allir í þeim aldurshópi.

3. Á síðustu tíu árum hefur orðið mikið launaskrið á vinnumarkaði og framleiðni hefur aukist mikið. Þegar skýrsluhöfundur ber saman kaupmátt bóta og kaupmátt launa virðist hann bera saman frumgögn þar sem ekki er leiðrétt fyrir lengd vinnutíma sem er villandi og endurspeglar fremur hagsveifluna en kjör launþega.

2. Hluti: Alþjóðlegur samanburður.

Staðhæft er að kjör öryrkja á Ísland komi ekki vel út alþjóðlegum samanburði.

Athugasemd:

Samkvæmt nýjustu samantekt NOSOSKO - Nordisk Socialstatistik eru greiðslur til þeirra sem fara á lífeyrir fyrir ellilífeyrisaldur, það er einkum örorkulífeyrir, í rúmlegu meðallagi á Íslandi miðað við hin Norðurlöndin. Samantektin byggir á gögnum frá árinu 2003 sem eru kaupmáttarleiðrétt í evrum. Með kaupmáttarleiðréttingu er búið að taka tillit til verðlags í hverju landi fyrir sig.

Mynd 4: Meðalgreiðslur örorkulífeyris (förtidspension) á mánuði í evrum

Meðalgreiðsla lífeyris á mánuði á Íslandi var 932 EUR, kaupmáttarleiðrétt. Í íslensku tölunum er bæði tekið með greiðslur frá Tryggingarstofnun og greiðslur úr lífeyrissjóðum. Meðaltalið á Norðurlöndunum er 911 EUR á mánuði. Eins og sést á myndinni er meðal-örorkulífeyrir ásamt greiðslum úr lífeyrissjóðum á Íslandi talsvert hærri en í Svíþjóð og Finnlandi en lægri en í Noregi og Danmörku. Þess ber að geta að hér vantar aldurstengda örorkuuppbót sem kom árið 2004, sem bætir hag öryrkja á Íslandi í samanburð við hin Norðurlöndin.

Ekki hefur unnist tími til að fara nánar yfir tilraunir höfundar til að bera saman kjör öryrkja hér á landi og í öðrum ríkjum. Verður þó að benda á að til að bæta tölum um íslenska öryrkja í erlend gögn þarf að fara nákvæmlega eftir þeirri aðferðarfræði sem þar er notuð. Loks segja tölur um hlutfall útgjalda af VFL á hvern íbúa mjög lítið um kjör öryrkja í hverju ríki.

3. Hluti: Almennt um alþjóðlegan samanburð örorkulífeyriskerfa OECD-landa

Í skýrslu Stefáns Ólafssonar um örorku og velferð á Íslandi er m.a. gerður samanburður á örorkukerfi Íslands og annarra landa.  Reyndar segir höfundur í skýrslunni að “allur slíkur samanburður sé vandkvæðum bundinn vegna þess að ekki er hægt að tryggja sambærileika gagnanna til fulls”.

Samt sem áður er þessi tilraun gerð og ekki hikað við að telja Ísland með í hópi þeirra landa sem hafa hvað lakasta útkomu.

Í töflu 2 í viðauka I eru kerfin sjálf borin saman í skýrslu Stefáns.  Þar kemur í ljós að Ísland er eina landið ásamt Ástralíu sem veitir öllum íbúum landsins á aldrinum 16-67 ára rétt til örorkulífeyris án þess að greiða iðgjöld til kerfisins á nokkurn hátt.  Öll önnur lönd veita þessa þjónustu aðeins til þröngt afmarkaðra hópa í þjóðfélaginu.  

Kerfi annarra landa byggja annars á iðgjaldaskyldu oft á tíðum einungis þeirra einstaklinga sem eru í atvinnu líkt og gerist með íslenska lífeyrissjóðakerfið.  Tilraun til samanburðar á hópum öryrkja sem búa við þessar sömu forsendur í öllum löndum OECD er ekki gerð heldur er öllu blandað saman, eða einungis þetta íslenska almanntryggingakerfi borið eitt og sér saman við erlend iðgjaldakerfi.

Rökrétt væri að bera sambærileg kerfi í hverju landi saman, en þá væri íslenska almannatryggingakerfið borið saman við þá hluta kerfa annarra landa sem ekki krefðust iðgjalda, en íslenska lífeyrissjóðakerfið eitt og sér borið saman við erlend iðgjaldakerfi.

Réttur til sjúkratrygginga er ekki borinn saman milli landa, en annars staðar þurfa öryrkjar oftast nær að greiða iðgjöld til áframhaldandi sjúkratrygginga, sem ekki tíðkast á Íslandi. Í yfirliti um sjúkrabætur er vandlega farið í reglur almannatrygginga, en mjög lauslega tæpt á rétti til áframhaldandi launagreiðslna í veikindatilfellum og einungis sagt að kjör sjúkrasjóða stéttarfélaga séu mismunandi. Varðandi önnur lönd er hins vegar farið nákvæmlega í hvað kjarasamningar og iðgjaldakerfi bjóða upp á. Í skýrslunni er því haldið fram að  örorkulífeyriskerfið gegni hlutverki sjúkrabóta, sem á sér stað að hluta hvað varðar endurhæfingarlífeyri, en er alls ekki í því umfangi að hægt sé að alhæfa um það og bera síðan saman (einungis íslenska almannatryggingahlutann) í heild við erlend kerfi (mynd 10.2 bls. 103).

Miðað við hvað skýrsla Stefáns Ólafssonar setur Ísland í skakkt ljós m.v. útkomu annarra Norðurlanda, þá er fróðlegt að bera saman fyrrnefnda niðurstöðu NOSOSKO 2003, útg. 2005, bls. 141, þar sem Ísland án aldurstengdrar örorkuuppbótar greiðir þriðju hæstu meðalgreiðslur örorkubóta á Norðurlöndunum rétt á eftir Norðmönnum, en Danir eru með hæstu greiðslurnar (sjá mynd 4). Þetta eru tölur sem Ísland getur sýnt kinnroðalaust í alþjóðlegum samanburði bestu velferðarkerfa heimsins.

4. Hluti: Fjölgun ungra öryrkja 

Öryrkjar voru, skv. bráðabirgðatölum frá Tryggingastofnun ríkisins 12638 1. desember sl. en árið 1998 voru þeir 8443. Hér er miðað við þá öryrkja sem fengu greiddan örorkulífeyri frá TR 1. desember bæði árin og ekki endurhæfingarlífeyrisþega. Fjölgunin á sjö árum er tæplega 50%.

Árið 1998 voru 4987 konur öryrkjar en 7150 árið 2003. Fjölgunin varð um 43% á fimm árum. Á sama tíma fjölgaði körlum í hópi öryrka um 33%. Þeir voru 3456 árið 1998 en fimm árum síðar, árið 2003, voru þeir 4611. Árið 1998 voru flestir öryrkjar á aldursbilinu 50 til 65 ára, en síðan hafa orðið breytingar á aldurskiptingu öryrkja og kynjahlutföllum. Konum í hópi yngstu öryrkjanna hefur fjölgað mjög mikið hlutfallslega síðustu fimm árin. Á sex ára tímabili fjölgaði konum sem urðu öryrkjar á aldrinum 25 til 29 ára um 63%. Þetta kemur fram í gögnum sem unnin voru í tengslum við könnun á örri fjölgun öryrkja á árunum 1998 til 2003.

Í skýrslu sinni um Örorku  og velferð á Íslandi segir m.a. "Athyglisvert er að ungum öryrkjum á aldrinum 16-19 ára fækkaði á Íslandi frá 1990 til 2002, ólíkt því sem haldið hefur verið fram í fyrri rannsókn, en þar var sagt í samandregnum niðurstöðum að mest fjölgun hafi verið í hópi ungra öryrkja (Tryggvi Þór Herbertsson 2005, bls. 4).15 Tíðni örorku er að auki minnst í þessum yngsta aldurshópi." 

Hér virðist höfundur vísa til heimildar "NOSOSKO 2004, bls. 144" en ekki kemur fram í heimildinni hvernig fjöldi öryrkja hefur þróast frá 1990 svo sem fram kemur í hinum tilvitnaða texta, enda nær samanburður heimildarinnar aðeins til ársins 1995.

Vegna ofangreindrar staðhæfingar um fækkun í hópi yngstu öryrkjanna á aldrinum 16 til 19 ára er nauðsynlegt að benda á að hækkaður sjálfræðisaldur gæti haft hér áhrif. Ekki er skýrt í ritinu hvort það er gert. Það er hins vegar rétt að undirstrika að fjöldi yngstu öryrkjanna mældur sem hlutfall af viðkomandi aldurshópi, 16-19 ára, er mestur á Íslandi af Norðurlöndunum. 

Í haust var gerð athugun á fjölgun öryrkja fyrstu sex mánuði áranna 2003 til 2005 til að geta borið saman sambærileg tímabil milli ára. Þar kemur fram að öryrkjum fjölgar umtalsvert þótt vísbendingar séu um það að dregið hafi úr fjölguninni þegar litið er til síðustu mánaða. Í þessum samanburði kemur fram að körlum sem metnir voru til örorkulífeyris og örorkustyrks fyrstu sex mánuði  áranna 2003 til 2005 fjölgaði um 27%, konum fjölgaði um 31%. Í aldurshópnum 16 til 19 ára meira en tvöfaldaðist fjöldinn, sem metinn var til örorku fyrstu sex mánuði árin 2003 og 2005. Fjölgunin varð 59% í aldurshópnum 20 til 24 ára, og tvöfaldaðist í aldurshópum 25 til 29 ára.

Af þessum tölum er ljóst að fjölgun ungra öryrkja á Íslandi er alvarlegt vandamál og hæpið að túlka þróunina hérlendis með þeim hætti sem Stefán Ólafsson gerir.

Staðreyndin er sú að öryrkjar eru hlutfallslega fleiri hérlendis undir fertugu en annars staðar á Norðurlöndum, sem veldur verulegum áhyggjum. Ekki síst vegna þess að hér hefur ekki verið atvinnuleysi ríkjandi í sama mæli og annars staðar. Hátt hlutfall öryrkja í eldri aldurshópum annars staðar á Norðurlöndum, sem gerir allan samanburð við Ísland vandasaman, skýrist af því m.a. að samfélögin þar hafa glímt við umtalsvert atvinnuleysi áratugum saman, en atvinnuleysi hefur hér ekki verið svipur hjá sjón í þeim samanburði.

� Heimild: Hagstofa Íslands og Tryggingarstofnun. Tölurnar eru leiðréttar m.v. verðlagsbreytingar.


� Heimild: Tryggingarstofnun.


� Heimild: Landshagir 2005 og Tryggingastofnun.


� Heimild: Hagstofa Íslands og Landshagir 2005.


� NOSOSKO - Social tryghed i de nordiske lande 2003 (útgefið 2005) - bls. 141

